
APPLICATION

• Ano ang pinaka-tumatak sa iyo sa ipinahayag ni Jesus na 
magandang balita para sa mga mahihirap? Pag-isipan ito 
ngayong linggo.

• Sino sa paligid mo ang maaaring dumaranas ng pisikal, 
emosyonal, o espirituwal na paghihirap? Mangakong 
makikipag-ugnayan ka sa kahit isa sa kanila ngayong linggo 
(hal., magpadala ng mensahe o yayain silang kumain).

• Ipinahayag at ipinamuhay ni Jesus ang ebanghelyo sa 
pamamagitan ng habag at paglilingkod. Anong magagawa mo 
ngayong linggo para mas maipakita ang Kanyang kaharian sa 
iyong tahanan, pinagtatrabahuhan, paaralan, o komunidad?

PRAYER

• Pasalamatan ang Diyos sa magandang balita ng ebanghelyo 
at sa pagtanggap Niya sa atin sa Kanyang kaharian sa 
pamamagitan ni Cristo.

• Ipanalangin na buksan ng Diyos ang ating mga mata at puso 
para makita ang mga mahihirap, nasasaktan, at madalas na 
hindi napapansin.

• Hilingin sa Diyos na tulungan tayong ipahayag nang tapat ang 
ebanghelyo at ipakita ang Kanyang pagmamahal sa ating mga 
salita at gawa saan man Niya tayo inilagay.

Ipahayag ang Magandang Balita 
sa mga Mahihirap

WARM-UP

• Sino sa palagay mo ang madalas na hindi napapansin sa 
lipunan ngayon?

• Ano ang unang pumapasok sa isip mo kapag naririnig mo ang 
salitang “mahihirap”?

• May panahon ba na nakaramdam ka na may kulang pa 
rin kahit natutugunan naman ang mga pangunahin mong 
pangangailangan? Paano mo ito ilalarawan?

WORD 18“Sumasaakin ang Espiritu ng Panginoon, dahil pinili 
niya ako upang ipangaral sa mga mahihirap ang 
Magandang Balita. Sinugo niya ako upang ipahayag 
sa mga bihag na malaya na sila  at sa mga bulag na 
makakakita na sila. Sinugo rin niya ako upang palayain 
ang mga inaapi, 19at ipahayag na dumating na ang 
panahon ng pagliligtas ng Panginoon.” 20Pagkatapos, 
ibinilot ni Jesus ang Kasulatan at isinauli sa tagapag-ingat 
nito. Umupo siya para magsimulang mangaral. Nakatingin 
sa kanya ang lahat ng naroon. 21Sinabi ni Jesus sa kanila, 
“Ang bahaging ito ng Kasulatan ay natupad na sa araw na 
ito habang nakikinig kayo.” ^LUCAS 4:18–21

(Basahin din ang ^LUCAS 6:17–21.)

Ipinahayag ni Jesus ang Magandang Balita sa mga mahihirap at 
mahihina. Pero hindi lang Niya ito inihayag—ipinamuhay din Niya 
ang ebanghelyo. Lumapit Siya sa mga tao, nagpagaling, tumanggap, 
at nagpanumbalik ng kanilang buhay. Sa Kanya, ang ebanghelyo 
ay hindi lang naririnig kundi nakikita rin, na nagpapakita sa mga 
tao ng larawan ng kaharian ng Diyos. Malalim ang pagpapatotoo 
sa ebanghelyo kapag ipinapahayag ito sa ating pananalita at 
pamumuhay bilang pagsasalamin ng paghahari ni Cristo. Bilang 
isang Iglesya, tinawag tayo para ipagpatuloy ang gawain ni Jesus 

WEEK 1



sa pamamagitan ng pagkakaroon ng malalim na pagpapatotoo ng 
ebanghelyo sa ating mga pamilya, komunidad, at lipunan.

1 Ipinahayag ni Jesus ang pagiging mapalad.

Tiningnan ni Jesus ang mga tagasunod niya at sinabi sa kanila, 
“Mapalad kayong mga mahihirap, dahil kabilang kayo sa 
kaharian ng Dios.” ^LUCAS 6:20

May sinabi si Jesus sa Kanyang mga disipulo na hindi 
inaasahan, sila na nagtiwala sa Kanya at nakaranas ng 
kahirapan, gutom, at kalungkutan: Mapalad kayo. Ang 
pagpapalang ito ay hindi nakabatay sa kanilang kalagayan, 
kundi sa pagdating ng kaharian ng Diyos. Kahit na maaaring 
nakaranas sila ng tunay na paghihirap, nasa pangangalaga 
na sila ngayon ng Hari na dumating upang tubusin at 
mapanumbalik ang lahat. Ipinapaalala nito sa atin na iba 
ang sukatan ng Diyos ng pagpapala kaysa sa sukatan ng 
mundo. Sinabi ni Jesus na pinagpala sila dahil kabilang na 
sila sa kaharian ng Diyos. Paano mo nakita sa buhay mo ang 
pagkakaiba ng kahulugan ni Jesus at ng mundo tungkol sa 
kaligayahan at tagumpay? Paano nito nabago ang paraan mo 
ng pagpapasya?

 
 
 

2 Ipinahayag ni Jesus ang pagiging mapalad sa mga 
mahihirap, nagugutom, at umiiyak.
20Tiningnan ni Jesus ang mga tagasunod niya at sinabi sa kanila, 
“Mapalad kayong mga mahihirap, dahil kabilang kayo sa 
kaharian ng Dios. 21Mapalad kayong mga nagugutom ngayon, 
dahil bubusugin kayo. Mapalad kayong mga umiiyak ngayon, 
dahil tatawa kayo.” ^LUCAS 6:20–21

Sinadyang unahin ni Jesus na kausapin ang mga disipulo 
Niyang mahihirap, nagugutom, at nagdadalamhati. Ang ilan 
sa kanila ay talagang nakaranas ng kahirapan at gutom, 
habang ang iba naman ay may malalim na espirituwal na 
pangangailangan at pusong sugatan. Sa buong Kasulatan, 
madalas ay nagkakaugnay-ugnay ang mga realidad na ito 

dahil ang lahat ng ito’y tumutukoy sa pangangailangan natin 
sa Diyos. Ipinapakita ng mga salita ni Jesus ang puso ng Diyos 
para sa mga taong madalas ay hindi napapahalagahan ng 
mundo. Habang marami ang dumaranas ng kahirapan sa 
mga materyal na bagay, may iba namang nakikipaglaban sa 
pagdadalamhati, kalungkutan, takot, o kawalang-saysay sa 
buhay. Anuman ang pangangailangan ng tao, ang ganap na 
pagpapala ay dumarating kung sila ay nagtitiwala kay Jesus at 
nagiging bahagi ng Kanyang kaharian. Paano mo naranasan 
ang kahirapan, at ang paglalaan at lakas ng loob na ibinibigay 
ng Diyos sa gitna nito? Paano mararanasan ng iba ang mga ito?

 
 
 

3 Ipinahayag at ipinakita ni Jesus ang kaharian 
ng Diyos.
18Pumunta sila roon upang makinig sa kanya at mapagaling 
sa kanilang mga sakit. Pinagaling din ni Jesus ang lahat ng 
pinahihirapan ng masasamang espiritu. 19Sinikap ng lahat ng tao 
roon na mahipo siya, dahil may kapangyarihang nagmumula sa 
kanya na nakapagpapagaling sa lahat. ^LUCAS 6:18–19

Ang ginawa ni Jesus ay higit pa sa pagbibigay ng pangakong 
magandang kinabukasan. Ipinahayag Niya na ang kaharian ng 
Diyos ay dumating na sa pamamagitan Niya. Sa mga mahihirap, 
nagugutom, at nagdadalamhati, sinabi Niya na, kabilang kayo sa 
kaharian ng Dios. Ang paglalaan, pagpapagaling, at malasakit ni 
Jesus ay mga palatandaan na ang paghahari ng Diyos ay unti-
unti nang pumapasok sa mundo nating puno ng pagkawasak. 
Kay Jesus, nakikita natin ang isang kahariang may katarungan, 
panunumbalik, at pag-asa. Habang tayo ay nagpapahayag 
tungkol kay Cristo at nagmamalasakit sa mga nangangailangan, 
nakakatulong tayong ipakita ang realidad ng kaharian ng Diyos 
sa ating mundo. Paano mo naipakita kamakailan lang sa iba 
ang kaharian ng Diyos? Ano ang naging epekto nito sa kanila?

